
Vedlegg 
1 Samarbeidsavtale VHRK 
2 Utstyrsliste VHRK 
3 Vinje Brann og Redning manglar naudsynt utstyr ved utrykking 

 
Dokument i saka 
 
Bakgrunn 
Vinje kommune har motteke brev frå utrykkingsleiarane i Vinje brann og redning der dei peikar 
på manglande tilgang til eigna framkomstmiddel ved hendingar utanfor veg. I brevet vert det 
vist til fleire redningsoppdrag der ein har nytta lånt eller privat utstyr for å gjennomføre 
oppdrag. 
Det vert vidare vist til at behovet for utstyr er omtala i kommunen sin ROS-analyse, og at det er 
meldt avvik frå Vest-Telemark Brann IKS knytt til manglande tilgang på utstyr. 
Vinje kommune har i dag fleire etablerte løysingar som bidreg til beredskapen ved 
redningsoppdrag utanfor veg. Kommunen har nyleg inngått ei samarbeidsavtale med Vinje-
Haukeli Røde Kors som gjev tilgang til mellom anna ATV, snøskuter og eventuelt anna utstyr 
ved behov. Vidare har kommunen ei avtale med fallviltgruppa om bruk av ATV med beltesett. I 
tillegg eig kommunen båt og snøskuter som har vore nytta av oppsynsmannen ved Berunuten. 
 
Vurdering 
Vinje kommune har store fjellområde, mange vatn og omfattande aktivitet knytt til friluftsliv, 
hyttebruk og turisme. Dette medfører at naudetatane frå tid til annan må handtere hendingar 
utanfor det ordinære vegnettet. 
Kommunedirektøren har forståing for dei synspunkta som kjem fram i brevet frå 
utrykkingsleiarane. Rask tilgang til eigna framkomstmiddel kan vere avgjerande for å sikre ein 
effektiv redningsinnsats. 
Samstundes er det viktig å sjå på den samla beredskapen som kommunen disponerer. Gjennom 
samarbeidsavtalen med Røde Kors har kommunen tilgang til omfattande utstyr og ressursar. 

Kommunen disponerer òg, som nemnt ovanfor, både båt og snøskuter knytt til stillinga som 
oppsynsmann ved Berunuten. Då oppsynsmann nyleg har gått av med pensjon, arbeider 
kommunen med å avklare framtidig organisering av desse oppgåvene. Dette kan medføre at 
båt og snøskuter i større grad enn tidlegare vert tilgjengelege som kommunale 
beredskapsressursar. I tillegg har kommunen avtale med fallviltgruppa knytt til bruk av deira 
ATV. 
 
Utfordringa som blir løfta fram av brannvesenet er i hovudsak ikkje om slikt utstyr finst, men 
om utstyret er tilstrekkeleg tilgjengeleg ved akutte hendingar. Når utstyret kan disponerast av 
andre, kan det oppstå utfordringar knytt til plassering, vedlikehald, drivstoff og teknisk tilstand. 
 
På bakgrunn av dei ressursane kommunen disponerer gjennom eigne ordningar og etablerte 
samarbeidsavtalar, vurderer kommunedirektøren at den samla tilgangen på beredskapsutstyr i 
hovudsak er tilstrekkeleg for å løyse dei oppdraga Vinje brann og redning står overfor i dag. 
Samstundes meiner kommunedirektøren at det er behov for å etablere tydelege rutinar for 
bruk, lagring, vedlikehald, drivstoffhandtering og tilgjenge til utstyret, slik at ressursane til ei 
kvar tid er operative og kjende for dei som skal nytte dei. 
 
 
Kommunedirektøren sitt framlegg til vedtak 

1. Formannskapet tek saka om beredskapsutstyr til brann og redning til vitande. 
2. Formannskapet legg til grunn at Vinje kommune gjennom eigne ressursar og etablerte 

samarbeidsavtalar har tilgang til beredskapsutstyr som samla sett er eigna til å løyse dei 
oppdraga Vinje brann og redning står overfor. 

3. Kommunedirektøren får i oppdrag å utarbeide rutinar for bruk, lagring, vedlikehald og 
tilgjengelegheit av beredskapsutstyr slik at ressursane er kjende og tilgjengelege ved 
behov. 

